თემა 5
ზოროასტრიზმის ადრეული პერიოდი

(დავიწყების საუკუნეები)

ძვ.წ. II ათასწლეულში (ბრინჯაოს ხანაში), საომარი ეტლების ეპოქაში, პროტოირანელები სტეპებიდან შუა აზიის გავლით სამხრეთისკენ დაიძრნენ და გზად საკმაოდ განვითარებული ცივილიზაციები გაანადგურეს. შემდეგ ისინი გაიყვნენ: ინდოარიელებმა გზა სამხრეთ-აღმოსავლეთისკენ გააგრძელეს და დაიპყრეს ქვეყანა, რომლის სახელითაც შევიდნენ ისტორიაში - ინდოეთი. ირანულმა ტომებმა კი სამხრეთ-დასავლეთისკენ გადაუხვიეს და ირანის მთიანეთი დაიკავეს. ავესტას ხალხი ამ მეორე ნაკადს მისდევდა და ისინი ხორეზმში (შუა აზიაში) დასახლდნენ.
ზოროასტრიზმის ადრეული პერიოდის შესახებ გარკვეული ინფორმაცია არსებობს, მაგრამ მისი ტერიტორიული და ქრონოლოგიური ლოკალიზება ვერ ხერხდება. ინფორმაციის წყარო, ძირითადად, არის არქეოლოგიური გათხრები და მიცვალებულთა სულების სადიდებელი  ჰიმნები. იაშტებში მიცვალებულთა სია იწყება პირველი ქურუმების სახელებით, მერე მოდიან პირველი მსმენელები (მიმდევრები). დასახელებულია იმ ტომების სახელებიც, რომლებმაც ზოროასტრიზმი მიიღეს.

უძველესი ინფორმაცია ზოროასტრიზმის სამშობლოს შესახებ მოთავსებულია XIX იაშტაში. ამ  ცნობით, ზოროასტრიზმის გავრცელების ერთ-ერთი უძველესი კერა იყო სისთანი (ირანის სამხრეთ-აღმოსავლეთი) და თითქოს ამ მხარის ირანელებმა ზოროასტრიზმი მიიღეს ავესტას შექმნამდე, ანუ ძვ.წ. VI საუკუნემდე. ამ ცნობას ადასტურებს პროზაული ტექსტი „ვიდევდატიც“, რომელშიც ჩამოთვლილია ირანელთა 17 მითოლოგიური პრესამშობლო, მათ შორის სისთანიც. ამ 17-დან რამდენიმეს დაარსება  თავად აჰურა მაზდას მიეწერება.
არ არსებობს რაიმე ცნობა ადრეული პერიოდის ზოროასტრული თემის ეკლესიური ორგანიზაციის შესახებ, მაგალითად, არსებობდა თუ არა ტომის სასულიერო ბელადი. თუმცა XIII იაშტაში არის მინიშნება ვინმე საენაზე, რომელიც „მლოცველებს შორის უპირველესი იყო“ და „რომელმაც 100 მოწაფე აღზარდა“.

მხსნელი - საოშიანტი

ამ პერიოდის ძირითადი სიახლე მხსნელის იდეა იყო. გათების ზოგიერთი პასაჟი მიუთითებს, რომ ზარათუშტრა გრძნობდა სამყაროს დასასრულის გარდუვალობას, ამიტომ თავის ხალხს უნერგავდა, რომ მოვიდოდა მხსნელი - კეთილშობილური წარმომავლობის საოშიანტი, რომელიც ხალხს აჰრიმანთან საბოლოო ბრძოლისკენ წარუძღვებოდა.

ზოროასტრული რწმენით, მხსნელი დაიბადებოდა ზარათუშტრას თესლიდან, რომელიც ვორუკაშას ტბის ფსკერზე ინახებოდა. როცა ქვეყნის დასასრული მოახლოვდებოდა, ამ ტბაში ახალგაზრდა ქალიშვილი იბანავებდა, დაფეხმძიმდებოდა და გააჩენდა საოშიანტს. მიუხედავად საოცარი ჩასახვისა, სამყაროს მხსნელი იქნებოდა ადამიანი, ადამიანის შვილი, რითიც დაცული იქნებოდა ზოროასტრიზმის მთავარი პოსტულატი, რომ ბოროტ ძალებს ადამიანი დაამარცხებდა. 
განწმენდის კანონები

ზოროასტრიზმის მიხედვით, შვიდი ქმნილება შექმნილია სრულყოფილი სახით, ხოლო ჭუჭყი, ავადმყოფობა, ჟანგი, ობი - ანუ ყველაფერი, რაც ამ ქმნილებებს აზიანებს, აჰრიმანისეულია. ამიტომ ჯერ კიდევ პირველი ზოროასტრელები სისუფთავეს უდიდეს, რიტუალურ  მნიშვნელობას ანიჭებდნენ. განწმენდის რიტუალისთვის გამოიყენებოდა ძროხის შარდი. ჭუჭყიანი საგანი არ შეიძლებოდა, რომ წმინდა წყალს ან ცეცხლს შეხებოდა. მათ ჯერ რეცხავდნენ ძროხის შარდით, მერე აშრობდნენ ქვიშით ან მზეზე და მხოლოდ ამის შემდეგ აკარებდნენ წყალსა და ცეცხლს. ნაგავს ათავსებდნენ სპეციალურ შენობაში, რომელსაც სახურავში ღრიჭო ჰქონდა და დროდადრო შიგ მჟავას ასხამდნენ.
განწმენდის რიტუალს მკაცრად იცავდნენ მიცვალებულთა დამარხვის დროს. მორწმუნეთათვის მთავარი იყო, რომ უწმინდური გვამი მიწას ან წყალს არ შეხებოდა. მიცვალებულებს მოშიშვლებულ კლდეებზე ან უდაბნოში ასვენებდნენ, რომ სხეული ლეშიჭამია ფრინველებსა და ცხოველებს დაეჯიჯგნათ. დარჩენილ ძვლებს მზე გამოაშრობდა და გაასუფთავებდა, რის შემდეგაც მათ მარხავდნენ სპეციალურ დასამარხ კოშკებში, სადაც ისინი განკითხის დღეს და ახალ სხეულს უნდა დალოდებოდნენ. 

რიტუალურად უწმინდურად  ითვლებოდა ნებისმიერი სისხლდენა. თვეში ერთხელ ქალები ცალკე სადგომში გადადიოდნენ და მათ ყოველდღიური სამუშაოც კი ეკრძალებოდათ. მარტივი სისხლდენის შემდეგ განწმენდა წყლის გადავლებით ხდებოდა, მაგრამ თუ უწმინდურობა სერიოზული იყო, საჭირო იყო სამჯერადი განწმენდა: ძროხის შარდით, ქვიშით და წყლით. ამ დროს ადამიანს ცხრა ორმო უნდა ამოეთხარა და თითოში თითო ღამე მუდმივ განბანვასა და ლოცვაში მარტოს უნდა გაეტარებინა. ამ განწმენდის რიტუალს „ცხრა ღამის განწმენდა“ ერქვა.
რთულ განწმენდას მხოლოდ ქურუმები ატარებდნენ, ისე როგორც კურთხევის, ქორწინების, დამარხვის და სხვადასხვა ოჯახური ზეიმების რიტუალებს. ისე როგორც პროტოირანელებს, პირველ ზოროასტრელებსაც საკულტო შენობები არ ჰქონდათ. ღვთისმეტყველების რიტუალი ტარდებოდა ან ბუნებაში, ან თემის უფროსის სახლში. იმართებოდა საზოგადოებრივი ღვთისმსახურებებიც: მორწმუნეთა ჯგუფი გარკვეულ დღეებში მაღალ მთაზე ადიოდა და იქ ატარებდა ღვთისმსახურების რიტუალს. ეს იყო ღვთისმსახურება ბუნების ანუ ამეშა-სპენტას ტაძარში. ეს რიტუალი დღესაც მოქმედია.
